
			Reunido en Bueu, o 7 de maio de 2021, o xurado da vixésimo cuarta edición do Premio de Poesía Johán Carballeira, constituído por Ramón Nicolás Rodríguez (presidente), Antía Monteagudo Alonso (vogal), Elvira Ribeiro Tobío (vogal) e José Francisco Budiño Pereira (que actúa como secretario en representación do Concello de Bueu), acordou, por unanimidade, concederlle o premio á obra Dou aulas de ioga por videoconferencia, de Xandra Táboas Martínez e Adriam Mosqueira Paços.

		

	
		
			e a vivir que son 2 días, namais

			respira inspira e vólvete oxidar

			despacito, así, respira

			contra atrás

			precipítanse os zapatos costa abaixo

			e salta

			ves como podes?

			empúxate, impúlsate

			e salta, outra vez

			do revés

			respira e corre

			hai edificios a piques de caer enriba túa

			coma grandes reloxos

			sinalándote

			coma grandes ollos

			procurándote

			coma grandes rodas

			esmagándote

			coma grandes fusís rodeándote

			violentamente—respira

		

	
		
			
			golpes, marteladas

			apuntando na sen

			olla cara atrás

			que ves?

			algún día

			teremos que saír á rúa

			e buscar reflexos

			nas paredes

		

	
		
			
			[ DOS DIAMANTES NON NACE NADA, DO ESTERCO NACEN AS FLORES ]

		

	
		
			
			cara a onde van os ecos cano abaixo?

			pérdense, perdémonos

			montaña abaixo, a velocidade das formigas

			e os sucos debuxan liñas finitas de cores

			que atravesan, cravan

			e onde nacerán as flores?

			as espiñas fondas entre catro paredes, inmensas as nubes

			bailan co vento montaña abaixo

			a vertixe

		

	
		
			
			—non me borres

			—non te borro

			—a lúa está minguante e non me borras?

			—se te borro, desapareces

			—se a lúa cae na lagoa, manchámonos

			non sei como queres facer á vez

